Strategiplan


Volda - eit naturleg førsteval

Strategiplan for Høgskulen i Volda 2000 – 2003
Visjonar og verdiar

Vi vil vere - 

· ein utviklingsorientert institusjon som i samarbeid og konkurranse med andre utdannings- og forskingsinstitusjonar driv utdanning, forsking, fagleg utviklingsarbeid og formidling med høg kvalitet 

· ein organisasjon som er medviten om sine tradisjonar, open mot det nasjonale og internasjonale samfunnet og offensiv i høve til sine oppgåver og utfordringar

· ein organisasjon med eit lærande og skapande arbeidsmiljø, som sameinar eit solid teoretisk nivå med yrkesretta og praksisnær utdanning, der tilsette og studentar er opptekne av å skaffe seg og utvikle ny kunnskap, lære av eigne erfaringar og stadig betre kompetansen sin

· ein leve- og arbeidsstad for menneske med haldningar og handlingar som er prega av etisk refleksjon, spørjande og kritiske tilnærmingsmåtar

· ein organisasjon der administrasjons- og forvaltningsfunksjonen er fleksibel og velfungerande, som vedvarande utviklar system for leiing og organisasjon, og som får fram dei beste eigenskapane til med​arbeidarane sine

· eit rettferdsorientert arbeidsfellesskap med ein organisasjonskultur som ikkje gir fotfeste for diskriminerande haldningar og åtferd, og der likestilling mellom kjønna er ein sentral verdi

· ein ressurs for regionen som folket og styresmaktene ser som sin, og som dei er opptekne av å bevare og vidareutvikle

Mål

Høgskulen i Volda skal –

· utvikle fleire tilbod på mastergrads-/hovudfagsnivå

· arbeide for å få etablert nynorskbasert teaterutdanning
· satse sterkare på etter- og vidareutdanningsfeltet 

· utvikle meir fleksible og individuelt tilpassa læringsformer

· styrke og utvikle vidare kvaliteten på praksisopplæringa

· legge større vekt på det pedagogiske utviklingsarbeidet

· styrke arbeidet for å ”internasjonalisere” studia og studietilbodet

· samarbeide med Studentsamskipnaden om å utvikle allsidige og inkluderande fritidstilbod for studentane og eit stimulerande studiemiljø som fremmar trivsel og læring

· bli ein kunnskapsprodusent på dei områda høgskulen arbeider innanfor

· utvikle ordningar som gjer at bruken av eksisterande ressursar innan FoU blir utnytta betre

· satse sterkare på å bruke vikarstipend for å fremme FoU-aktivitetane

· styrke forskarutdanninga og utvikle eit betre og meir omfattande system for forsking​s​rettlei​ing

· legge vekt på å trekke ein større del av kvinnene med i forskingsarbeidet 

· styrke samarbeidet med eksterne institusjonar når det gjeld forskaropplæring 

· utvikle vidare samarbeidet med Møreforsking

· forbetre og styrke vårt internasjonale kontaktnett når det gjeld fagleg samarbeid og forsk​ing

· utvikle ein personalpolitikk som skal kome til uttrykk ved at personalleiinga er eit synleg aspekt ved all leiing i heile organisasjonen

· utarbeide eit introduksjonssystem for nytilsette

· legge opp ein politikk for å ivareta dei eldre arbeidstakarane sine interesser og arbeidsvilkår på ein god måte

· utvikle ein meir støttande og omsorgsorientert kultur 

· styrke tilboda sine når det gjeld leiaropplæring og –utvikling, spesielt med tanke på å rekrut​tere fleire kvinnelege leiarar.

1.
Rammevilkåra våre

1.1.
Utdanningsmarknad i endring

I 1980 hadde om lag 12 prosent av den vaksne befolkninga i Noreg universitets- eller høgsku​leutdanning. No er denne andelen nesten fordobla. Men no kan det sjå ut som om auken er i ferd med å flate ut. Søkartala til fleire av studia ved vår høgskule og andre høgskular og uni​versitet har gått ned dei siste åra. Dette har mellom anna samanheng med storleiken på ung​domskulla. Nedgangen er særleg sterk på fagområde innanfor humanistiske og samfunnsvit​skaplege fag og på profesjonsutdanningar for offentleg sektor, altså dei sentrale utdanningsom​råda ved høgskulen. 

Dei noko svake søkartala til ein del av studietilboda våre er truleg eit forbigåande problem. Høgskulen i Volda har utdanningar på viktige samfunnsmessige område, der det vil vere eit langsiktig behov for arbeidskraft. Vi må derfor balansere kortsiktige endringar med meir lang​siktige behov, og spørsmålet om omstilling må vurderast både på kort og lang sikt. 

Etter som søkartala går ned og færre tek imot tilbod om studieplass, blir konkurransen om stu​dentane hardare. Det kan tenkast at vi i åra framover kan få problem med å rekruttere både studentar og kvalifisert personale på grunn av vår geografiske plassering. Skal vi forsvare vår plass og vårt omdøme, må vi derfor styrke og vidareutvikle høgskulen som ein stad med god fagleg standard og eit godt læringsmiljø, som gjer at både studentar og lærarar finn det særleg attraktivt å studere og arbeide i Volda. For at det skal vere mogleg, må vi legge særskild vekt på to tilhøve:

1. Høgskulen må vere ein arbeidsplass som har så høgt nivå og så gode vilkår for forsking og fagleg utviklings​arbeid at han greier å trekke til seg arbeidskraft med kompetanse og interesse for kjerneoppgåvene sine.

2. Ein må utvikle nye og betre former for kunnskapsformidling og kommunikasjon mellom studentar og lærarar.

1.2.
Den nye studentrolla

I framtida vil læringstilboda til høgskulen vere tilpassa ei langt meir samansett studentgruppe enn i dag. Studentane vil vere meir mobile og ha ulik studieprogresjon, og dei vil i større grad velje å kombinere studieprogram frå ulike institusjonar. Dette vil krevje ei sterkare harmonisering av organiseringa studietilboda utdanningsinstitusjonane i mellom. 

På bakgrunn av dette må ein rekne med at studentane vil kome til å verte meir aktive og kre​vjande etterspørjarar enn dei har vore før. Dette vil opne for fleire aktørar som tilbyr høgre ut​danning, og det vil verte sterkare konkurranse om studentane - både frå innanlandske og utan​landske aktørar. 

Ny it-læringsteknologi gjer at fysisk avstand ikkje er ei like kritisk hindring for læringskom​munikasjon som det har vore før. Slik teknologi gjer såleis kunnskapen meir open og til​gjengeleg for alle. Meir og meir av utdanningstilbodet vil verte tilgjengeleg gjennom slike media. Konsekvensen vil truleg verte at vi i framtida vil gjere oss nytte av fjernundervisning i langt større grad enn vi gjer i dag. Dette vil føre med seg nye arbeidsformer både for studentar og tilsette, og nye måtar å organisere studietilboda på for  utdanningsinstitusjonane. Men det personlege møtet - i form av forelesing, seminar eller gruppearbeid - vil likevel aldri verte ei avleggs undervisningsform. Stikkordet for framtidas undervisning vil såleis vere "kombinert undervisning". 
Den nye teknologien kan føre til hardare konkurranse mellom utdanningsinstitusjonane om studentane, men den situasjonen som såleis vert skapt kan òg legge grunnlag for meir omfat​tande samarbeid mellom utdanningsinstitusjonane: Vi vil på den måten få incitament til å ut​vikle nye former for læringsnettverk over mot dei andre høgskulane som gir betre tilbod til studentane og nye og inspirerande faglege stimulansar til dei tilsette. 

1.3.
Ei ny utfordring: Livslang læring

Stortingsmelding nr 42 (1997-98) Kompetansereformen vart lagt fram våren 1998. Det vikti​gaste målet for den reforma som vart varsla i dette dokumentet er å styrke og vidareutvikle norsk arbeids- og samfunnsliv. Behova i arbeidslivet er hovudfokus for reforma, men det vert også understreka at ein legg til grunn eit langsiktig utviklingsperspektiv for heile mennesket. Derfor er grunnlaget for reforma eit breitt kunnskapsomgrep og prinsippet om livslang læring. 

Dei stimuleringstiltaka som vil verte sett inn i høve til arbeidsplassane og arbeidstakarane med grunnlag i kompetansereforma vil truleg føre til ein sterk vekst på etter- og vidareut​danningsmarknaden. Ein stor del av denne veksten vil kome innanfor høgare utdanning, og regjeringa legg derfor opp til at universiteta og høgskulane skal spele ei sentral rolle i kompe​tansereforma. Ut frå dette må vi i framtida derfor vere budde på å nytte ein større del av res​sursane våre på etter- og vidareutdanning enn vi gjer i dag. Grunnutdanningane vil likevel også i framtida vere basis og tyngdepunkt for Høgskulen i Volda.

1.4.
Ei meir internasjonal utdanningsverd

I framtida vil ikkje utdanningstilbodet i same grad som før vere prega av nasjonale grenser. Gradsstrukturen og studieorganiseringa vil bli harmonisert, slik at studentane kan vere mobile på ein internasjonal marknad, og internasjonale aktørar vil bli meir aktive på den nasjonale ut​danningsarenaen. 

Styresmaktene legg stor vekt på å stimulere til auka internasjonalt samarbeid innanfor høgre utdanning og forsking. Ein ynskjer at fleire studentar skal få heile eller delar av utdanninga si i utlandet, og at norske institusjonar skal auke sitt engasjement i internasjonalt forskingssamar​beid, særleg innanfor EU. Det er også eit mål at fleire utanlandske studentar og fagfolk skal kunne få opphald ved norske institusjonar. Dette vil også få konsekvensar for Høgskulen i Volda. Vi har i dag kontakt med høgskular og universitet i andre land, og med nokre har vi forpliktande avtalar. Slikt samarbeid vil verte endå viktigare i framtida enn det er i dag.

1.5.
Endring i rammevilkåra våre?

"Mjøsutvalet" har vore eit offentleg utval som har greidd ut vilkåra for høgre utdanning. Våren 2000 la det fram innstillinga si. Utvalet sitt mandat har omfatta spørsmål som har med lov​giving, organisering, dimensjonering/behov og studietilbod å gjere. Kva som skal skje med framlegga frå utvalet, og korleis dei vil verte følgde opp, er i skrivande stund ikkje klart, men vi må gå ut frå at ein del av framlegga vil ha betydning for dei emna vi tek opp i denne strate​giplanen. Ein må difor vere budd på at det kan bli aktuelt med ei snarleg rullering av planen. 

1.6.
Ressursar og økonomi

Den viktigaste ressursen for høgskulen er kompetansen og motivasjonen til dei tilsette. Men dersom desse eigenskapane skal kunne utfalde seg og kome til nytte, må det økonomiske grunnlaget vere på plass. I åra som kjem ser det ut til at høgskular og universitet som hovud​prinsipp vil få sine budsjett knytt til studenttal og andre resultatmål.

Den totale økonomiske ramma for vår og andre høgskular vil truleg verte lite endra i åra som kjem. Det inneber at dei tiltaka som er nemnde i dette dokumentet i all hovudsak må gjen​nomførast innanfor tildelte budsjettrammer. Dette vil truleg måtte føre med seg at vi i større grad enn vi har gjort før vurderer dei samfunnsmessige behova og etterspurnaden mellom stu​dentane når vi utformar og dimensjonerer tilboda våre. Bruk av ”satsingsmidlar” vil kunne vise seg å vere ein tenleg rei​skap for økonomisk og fagleg omstilling. Høgskulen må også vurdere å skaffe seg nye inn​tektskjelder i form av til dømes oppdragsforsking eller oppdragsundervisning. Likevel må ein rekne med at det kan verte naudsynt med ein monaleg innsats frå dei tilsette si side, dersom alle tiltaka som er nemnde i denne planen skal kunne gjennomførast.

2.
Faglege utfordringar og satsingsområde 

Mål

Høgskulen i Volda skal –

· utvikle fleire tilbod på mastergrads-/hovudfagsnivå
· arbeide for å få etablert nynorskbasert teaterutdanning
· satse sterkare på etter- og vidareutdanningsfeltet.
2.1.
Profilen vår

Tyngdepunktet av tilboda våre ligg på profesjonsutdanningar og ein del utvalde fagstudium. I dette biletet har knutepunktfaga våre, nynorsk skriftkultur og mediefag, ein spesiell posisjon. Høgskulen har eit særskilt nasjonalt ansvar for aktiviteten og kvaliteten på desse to fagområda.

Sjølv om søkartala til mange av tilboda våre no er svake, og vil vere det i nokre år til, har høg​skulen ein solid fagleg plattform fordi vi har utdanningar på viktige samfunnsmessige område, der det på lang sikt vil vere behov for arbeidskraft. Grunntrekka i høgskulen sin faglege profil vil derfor verte ført vidare. 

Dersom vi skal kunne vere i stand til bevare særdraga og hovudtrekka i den faglege profilen vår, samstundes som vi også omstiller oss i høve til nye krav og utfordringar, vil dette kome til å krevje personleg vilje og motivasjon frå dei tilsette og institusjonell evne til prioritering og endring.

2.2.
Vidare utvikling av fagtilboda

Dei samfunnsmessige endringane som det er gjort greie for ovanfor, etterspurnadsprofilen i marknaden og høgskulens eigen kompetanse utgjer viktige føringar for kva vi kan og bør tilby når det gjeld studie- og undervisningstilbod.

Det ser ut til å verte ein auke i etterspurnaden etter tilbod på mastergrads-/hovudfagsnivå. Høgskulen fekk i 1999 løyve til å setje i gong undervisning til mastergrad i samfunnsplanleg​ging, og i samarbeid med NTNU har vi hovudfagstilbod i spesialpedagogikk. I denne planpe​rioden vil det verte utvikla fleire tilbod på mastergrads-/hovudfagsnivå. Konkret vil dette gjelde hovudfag/mastergradsstudium i pedagogikk, hovudfag i nynorsk skriftkultur, og hovud​fag/mastergradsstudium i journalistikk. Det kan også verte aktuelt å utvikle eit mastergradsstu​dium for sosialfag/lærarutdanning, der enkelte komponentar er felles. Dels dreier det seg her om å vidareutvikle knutepunktfunksjonar, dels om å satse vidare på felt der høgskulen har høg kompetanse. Dersom desse planane skal kunne realiserast, vil det krevje institutt- og avdelings​overgripande organisering. I åra som kjem vil det vere ei utfordring for høgskulen å utvikle ein styrings- og avdelingsstruktur som er fleksibel og funksjonell i forhold til desse utfordring​ane.

Det har vorte reist framlegg om at det skal etablerast ei nynorskbasert teaterutdanning i Volda. Føresetnadane for å kunne gi ei slik utdanning er gode i Volda. Høgskulen har knutepunktfunksjon for nynorsk skriftkultur og mediefag og utdanningstilbod innanfor språk, litteratur og praktisk-estetiske fag. Det nye Ivar Aasen-tunet er ein nasjonal kulturinstitusjon som m.a. skal arbeid med formidling og informasjon om den nynorske skriftkulturen.Vi vil arbeide for at denne nye utdanninga kan verte realisert i denne planperioden. 

Strategiplanen skal fungere i ein periode der den norske utdanningsstrukturen vil verte ”har​monisert” med den europeiske. Dette vil mellom anna gjelde gradsstrukturane. Hovudfag og cand. mag. vil truleg verte erstatta med bachelor- og mastergradsstudium. I ein slik situasjon vil det vere ønskjeleg å utvikle fleksible studieopplegg, der studentane kan få innpassa modular frå andre studiestadar i si utdanning. 

Samarbeid med andre er også eit økonomisk spørsmål: For ein del av tilboda er høgskulens eigne ressursar for knappe, og kompetansen vår utilstrekkeleg. Dette vil gjere det aktuelt for oss å søke nærare samarbeid med andre høgskular og universitet. 

Også andre grunnar talar for eit nærare samarbeid i høgskulesektoren. Ulikskapane mellom høgskulane når det gjeld fagleg profil og kompetanse kan gi nyttig inspirasjon og gode gjensi​dige læringseffektar for dei samarbeidande fagmiljøa. Høgskulen vil i den komande perioden  utvikle vidare og forsterke det institusjonelle samarbeidet med andre høgskular, spesielt høgskulane i vår region. Vidareutvikling av fagprofilen krev også eit sterkare samarbeid med universiteta.

2.3.
Satsing på etter- og vidareutdanning

Vi vil utvikle høgskulen sine kvalitetar som kunnskaps- og kompetansesenter for regionen vår. Eit viktig strategisk elementet i den samanheng er sterkare satsing på etter- og vidareut​danningsfeltet. 

”Kompetansereformen” som er under gjennomføring, vil føre med seg at tilhøva vert lagde betre til rettes for dei som ynskjer å ta etter- og vidareutdanning. Det vil mellom anna verte innført ein individuell rett til utdanningspermisjon for alle. Departementet har varsla at det vil verte sett i verk tiltak for å sette utdanningssystemet vårt, inklusive høgskulane, betre i stand til å møte denne utfordringa. 

Det inneber at vi må tenke i nye retningar med omsyn til kva tilbod vi gir, og at vi i større grad vert merksame på kva tilbod omgjevnadene ynskjer. 

Høgskulen vil møte denne situasjonen ved å auke vidare- og etterutdanningstilboda sine i alle aktuelle fag og emne. Tilboda vil verte gitt på fleksible måtar i brukartilpassa form, der inter​nett og annan informasjonsteknologi vert sentrale element.

3.
Studiekvalitet og studentvelferd

Mål

Høgskulen i Volda skal – 

· utvikle meir fleksible og individuelt tilpassa læringsformer

· styrke og utvikle vidare kvaliteten på praksisopplæringa

· legge større vekt på det pedagogiske utviklingsarbeidet

· styrke arbeidet for å ”internasjonalisere” studia og studietilbodet

· i samarbeid med Studentsamskipnaden utvikle allsidige og inkluderande fritidstilbod for studentane og eit stimulerande studiemiljø som fremmar trivsel og læring. Høgskulen vil derfor gi aktiv støtte til etablering av nytt studenthus.

3.1.
Utvikling av studiekvaliteten

”Studiekvalitet” dreier seg først og fremst om korleis det vert lagt til rette for studentane si læring. Sentrale komponentar i dette biletet er det sosiale læringsmiljøet, dei fysiske ramme​vilkåra som omgir læringa, og lærarane sin kompetanse og evne til å kommunisere fagstoffet. Velferdstenestene for studentane, dvs fritidstilbod, helsetenester og bustadtilhøve, har sjølvsagt også innverknad på studiekvaliteten, men ikkje på ein så direkte måte som dei andre faktorane som er nemnde ovanfor.

Med "sosialt læringsmiljø" tenkjer vi først og fremst på dei normene og verdiane som definerer og regulerer den læringsrelaterte samhandlinga studentane i mellom og mellom studentane og lærarane, kort sagt læringskulturen. Ein sentral komponent i ein god læringskultur er det an​svaret som ligg på kvar einskild for å halde seg à jour og sette seg i stand til å dra nytte av informasjonsressursane. Eit godt bibliotek er eit sentralt og viktig element i denne saman​hengen, og høgskulen vil derfor syte for at biblioteket framleis held ein høg standard. Ein god læringskultur må også innebere at kommunikasjons- og formidlingsprosessen mellom lærar og student er open og velfungerande. 

Ein god læringskultur er ikkje noko som kan vedtakast og gjennomførast med enkle og effek​tive handgrep, men må utviklast over tid. Leiinga ved høgskulen har eit særskilt ansvar for dette vedvarande utviklingsarbeidet, men alle andre - både tilsette og studentar - har eit medan​svar.

Omgrepet "fysiske rammevilkår" dekker til dømes undervisningslokale, IT-tenester og audio-visuelt utstyr. Moderne informasjonsteknologi vert ein stadig viktigare arbeidsreiskap både for studentar og fagleg tilsette. Høgskulen vil ta konsekvensen av dette, og legge stor vekt på å halde ein høg standard på dette området.

Høgskulen i Volda har i løpet av dei siste åra fått relativt mange tilsette med kompetanse over høgskulelektor og med doktorgrad. Det er også mange som har kvalifisert seg til lektorkompetanse. Dette er resultat av medviten satsing på kompetanseoppbygging. Høg faglege kompetanse i personale er ein viktig føresetnad for god studiekvalitet. Vi vil i dei komande åra arbeide vidare for å heve den faglege og pedagogiske kompetansen til dei tilsette. 

3.2.
Fleksible læringsformer

I våre dagar utviklar læringsteknologien seg svært fort. Internettbasert kommunikasjon og videokonferanseteknologi er på rask frammarsj. Slik teknologi gir studentar og lærarar muleg​heiter til å vere mindre bundne til klasserommet enn dei har vore før. Parallelt med dette ser vi at studentane si studieåtferd er i endring. I større grad enn før stiller dei krav til kvaliteten på undervisninga, og er meir veljande i høve til dei ulike undervisningstilboda. Desse to utvik​lingstrekka utgjer incitament til å utvikle nye undervisnings- og læreformer som kan vere betre tilpassa den einskilde studenten sine behov. 
Fleksible studieformer krev ein annan fysisk-materiell infrastruktur enn vi har i dag, meir vari​erte former for romlege strukturar eit mangfald av ulike typar læringsrom med ulik utrustning og storleik. 

Høgskulen vil aktivt satse på å utvikle meir fleksible læringsformer, gjere seg nytte av ny tek​nologi som reiskap for betre læring, og å forbetre dei fysisk-materielle forholda for studentane og lærarane slik at det lettar læringsarbeidet. Dette endringsarbeidet skal vere prega av ein medviten pedagogisk refleksjon.

3.3.
God praksisopplæring

I profesjonsutdanningane ved høgskulen er praksis​opplæringa eit sentralt pedagogisk instrument. 

Høgskulen vil arbeide for å styrke og utvikle vidare kvaliteten på praksisopplæringa. Dette vil verte gjort mellom anna ved å satse sterkare på kompetanseheving for dei eksterne praksis​rettleiarane, og ved å stimulere til meir og betre forskings- og utviklingsarbeid på dette områ​det. 

3.4.
Forskingsbasert undervisning

I ei tid der både samfunnet og samfunnet si sjølvforståing er i rask endring, og der etablerte sanningar og hevdvunnen kunnskap ofte får kort levetid, vert evna til kritisk ettertanke, reflek​sjon og analytisk tenking stadig viktigare. Dei logiske strukturane som vitskap og forsking fylgjer, og dei metodane og prinsippa som vert nytta i slikt arbeid, utgjer prinsipp som fremmar personleg dugleik av denne typen.

For at dei ferdige kandidatane skal vere best mogleg i stand til å gjere seg nytte av det dei har lært ved høgskulen i utøvinga av sine yrkesoppgåver, er det viktig at innhaldet i undervisninga er mest mogleg aktuell. Ein av dei viktigaste måtane å ivareta dette omsynet på er å sørge for at læringa er forskingsbasert. Forskingsbasert læring inneber mellom anna dette: 

· At studentane og lærarane i størst mogleg grad gjer seg nytte av ny og aktuell forsking i læringsarbeidet. 

· At lærarane får arbeidsvilkår som gir høve til forsking. 

· At lærarane er modellar for studentane i det å skaffe fram og gjere seg nytte av relevant forsking; og at studentane lærer å kjenne hovudkjeldene innanfor sine fag og lærer seg ar​beidsmåtar som set dei i stand til å arbeide for eigen maskin i yrkeslivet.

3.5.
Pedagogisk utviklingsarbeid

I ein god læringsprosess heng innhald og arbeidsmåte uløyseleg saman. Følgjeleg må arbeids​måtane variere i samsvar med det stoffet som skal lærast, og derfor må vi kontinuerleg arbeide med pedagogisk utviklingsarbeid. Aukande konkurranse om studentar mellom høgskular og universitet gjer behovet for å tilby gode læringsvilkår endå tydelegare.

Vår utfordring vert mellom anna i større grad å tilfredsstille studentane sine læringsbehov på meir fleksible måtar. Lærarane må i større grad verte tilretteleggarar og rettleiarar for læring, hjelparar for utvikling av haldningar, etiske standardar og tenkemåtar, og i mindre grad enn før formidlarar av etablert og autorisert faktakunnskap. For å vere best mogleg rusta i høve til denne utviklinga, er det viktig at lærarane er godt kvalifiserte ikkje berre i sine fag, men også når det gjeld pedagogisk dugleik. Høgskulen vil derfor i åra framover legge større vekt på det pedagogiske utviklingsarbeidet, og på pedagogisk kompetanse ved tilsetjing av lærarar.

3.6.
Ein internasjonal studieprofil

Studentane er i dag meir internasjonalt orienterte enn dei var før. Det kjem mellom anna til uttrykk ved at mange ynskjer å kombinere fag frå vår høgskule med opphald på høgsku​lar/universitet i utlandet. I ein del høve har det vist seg at det kan vere vanskeleg å få dette til, fordi studiesystema er så ulike. Av den grunn vil høgskulen arbeide for å harmonisere våre til​bod med det ein finn i utlandet. Det inneber mellom anna at høgskulen vil arbeide med å utvide og vidareutvikle sitt tilbod når det gjeld mastergraden, som er ein mykje brukt internasjonal grad.. 

Internasjonaliseringsprosessen innanfor høgare utdanning må også innebere at lærarstaben vert meir internasjonalt orientert. Høgskulen vil arbeide for å gjere det lettare for lærarstaben å få studie- og forskingsopphald i utlandet.

Dersom vi skal kunne utvikle vår internasjonale studieprofil vidare, vil det vere nødvendig med eit godt admi​nistrativt støtteapparat. Derfor vil høgskulen legge stor vekt på å utvikle dei administrative ressursane vidare på dette området.  

3.7.
Velferdstilbod for studentane – tilrettelegging av studievilkåra

Det er avgjerande for all læring at dei sosiale miljøa i tilknyting til læringssituasjonane er gode. Men det er ikkje nok. Dersom ein skal kunne fungere godt  som lærande individ, treng ein også gode og meiningsfulle velferds- og fritidstilbod. Derfor vil høgskulen i samarbeid med Student​samskipnaden arbeide for å legge tilhøva godt til rette for at studentane skal få ein trygg stu​diesituasjon i miljø som fremmar vekst og trivsel. Dette inneber mellom anna at ein kontinuer​lig vil arbeide for at tilpassinga mellom velferdstilbodet og studentane sine behov er best mog​leg. 

Høgskulen vil i den komande planperioden arbeide aktivt for å realisere planane om eit nytt studenthus, og gjere det ein kan for at prosjektet i størst mogleg grad vert realisert på ein slik måte at det tener studentane sine interesser. Høgskulen vil også arbeide for å halde ved like og styrke helsetenestene for studentane og legge tilhøva betre til rettes for idrettslege aktivitetar og studentlaga.

Nokre av studentane har sjukdomar, skadar eller helsemessige plager som lett kan verte hind​ringar i studiearbeidet. Høgskulen har eit ansvar for å legge forholda godt til rettes også for desse studentane, og vil forsterke innsatsen sitt på dette feltet.

4.
Forskings- og utviklingsarbeid

Mål

Høgskulen i Volda skal -

· bli ein kunnskapsprodusent på dei områda høgskulen arbeider innanfor

· utvikle ordningar som gjer at bruken av eksisterande ressursar innan FoU blir utnytta betre

· satse sterkare på å bruke vikarstipend for å fremme FoU-aktivitetane

· styrke forskarutdanninga og utvikle ei betre og meir omfattande rettleiingsordning som kan få fleire fagfolk frå alle avdelingane med i forskingsaktivitet

· legge vekt på å trekke ein større del av kvinnene med i forskingsarbeidet 

· styrke samarbeidet med eksterne institusjonar når det gjeld forskaropplæring 

· utvikle vidare samarbeidet med Møreforsking

· forbetre og styrke vårt internasjonale kontaktnett når det gjeld fagleg samarbeid og forsk​ing.

4.1.
Forsking og undervisning høyrer saman

Høgskule- og universitetssystemet har to hovudoppgåver, undervisning og forsking. Undervis​ninga skal vere forskingsbasert. Dette prinsippet er slått fast i Universitets- og høgskulelova: ”Institusjonene under denne lov skal gi høgre utdanning som er basert på det fremste innen forskning, kunstnerisk utviklingsarbeid og erfaringskunnskap.” (§ 2.1)

Forsking er altså ei plikt for høgskulen. ”Forsking” vert i det følgjande nytta i ei vid tyding av ordet. Det omfattar i tillegg til tradisjonell forsking også utviklingsarbeid av ymse slag og kunstnarleg verksemd. Høgskulen vil særleg støtte forsking som er kunnskapsutviklande for dei faga vi gir undervisning i, og som er undervisningsrelaterte.
4.2.
Forskingskulturen vår

Vi vil utvikle eit miljø og ein kultur som er støttande for forskinga. Dette er både eit institusjo​nelt og eit individuelt ansvar. Mange har eit godt fagleg grunnlag for slikt arbeid. Likevel blir ikkje dette potensialet utnytta fullt ut. Høgskulen vil gi miljøet ei slik form, og legge arbeidsvil​kåra slik til rettes at forskinga får høve til å utvikle seg for betre kan tene sitt føremål: Skape ny kunnskap og innsikt, også ved nyskaping og vidareutvikling av kunstnarlege uttrykksformer. 

I framtida vert det viktig å vidareutvikle ein god forskingskultur ved høgskulen. Ein slik kultur vil synleggjere at forsking er ein mangesidig aktivitet som stiller varierte krav til dei som forskar:

Forskarane må vite kva kunnskapsstatusen er på eige forskingsområde, og dei må kunne do​kumentere dette. Dei må identifisere område der det er mangel på kunnskap og deretter stille nye spørsmål eller formulere gamle problemstillingar på ein ny måte. Dei må vite korleis ein set desse problemstillingane på prøve. Dette krev teori- og metodekunnskap og evne til å bruke denne kunnskapen til å skaffe relevant forskingsmateriale, og legg eit ansvar på dei tilsette for å kunne bruke dei kunnskapskjeldene som er lagde til rette gjennom nett- og bibliotektenester. Forskarane må stadig utvikle eiga evne til formidling, slik at forskingsresultat blir delte med andre fagfolk, med studentane, med styresmakter på forskjellige nivå og med andre interes​serte.

Den viktigaste føresetnaden for god forsking er personleg motivasjon og engasjement frå fors​karane sjølve. Eit viktig vilkår for slikt engasjementet er at forskarane får fridom og føresetna​der til å utvikle eigne evner og eigen kreativitet. Dette inneber at dei styrande organa ved høg​skulen ikkje skal dirigere den individuelle forskingsinnsatsen. Detaljstyrt forsking blir lett steril forsking. Styringa bør først og fremst skje gjennom stimulerande tiltak når det gjeld problem​stillingar, prosjekt og satsingsområde som er viktige for den totale faglege profilen til høgsku​len. Knutepunktfunksjonane våre bør vere viktige satsingsfelt, men andre fagområde der høg​skulen har høg kompetanse, og der det er viktige samfunnsmessige behov, bør også priorite​rast.

4.3.
Forskingsvilkåra

Overføring av midlar frå sentrale budsjett til høgskulen for forskingsføremål er viktig, men ikkje nok for å styrke forskinga. Høgskulen må sjølv legge forholda betre til rettes for slike arbeidsoppgåver. Det vil verte gjort på følgjande måtar:

· Betre skjerming av forskingstida - vikarstipend. Forsking og utviklingsarbeid er ein form for aktivitet som krev konsentrasjon over lengre tid. Men kvardagen til dei fagleg til​sette er ofte oppstykka av undervisning og daglegdagse gjeremål, slik at arbeidsvilkåra for forsking vert vanskelege. Det må leggast til rette for å organisere undervisninga i tidsblokker slik at dei tilsette får samanhengande, og såleis meir effektive forskingsperiodar enn dei har i dag. Eit sentralt verkemiddel i denne samanheng er vikarstipend. Vikarsti​penda skal mellom anna tene til å frigjere dei tilsette frå undervisningsoppgåver, og dei skal tildelast etter kriterium som er relevante for dei oppgåvene vikarstipendet skal finansiere.

· Forskarutdanning og vidare kvalifisering. Høgskulen vil styrke forskarutdanninga. Til​sette i faglege stillingar stiller ulikt når det gjeld kvalifikasjonar for forsking. Men alle har behov for vidare fagleg utvikling. Derfor er det viktig å ha eit godt system for vidareut​danning og opplæring. Høgskulen vil arbeide for å få fleire stipendiatstillingar, og legge arbeidstilhøva slik til rettes for stipendiatane at dei vert verande her også etter stipendiatpe​rioden. Ein vil også legge vekt på å trekke ein større del av kvinnene med i forskingsarbei​det. Høgskulen vil styrke samarbeidet med eksterne institusjonar når det gjeld forskaropp​læringa.

· Forskarrettleiing. Høgskulen vil utvikle ei betre og meir omfattande rettleiingsordning som kan få fleire fagfolk frå alle avdelingane med i forskingsaktivitet. Høgskulen vil presi​sere  rettleiingsoppgåvene som er knytte til professorstillingane, men også andre med høg kompetanse må vere med i slik rettleiingsteneste. Dette er også oppgåver som kan gå på omgang. I tillegg til individuell rettleiing bør det skipast til tverrfaglege seminar som om​handlar allmene problemfelt i forskinga, til dømes fagskriving og publisering.
· Samarbeid med andre forskingsmiljø. Kontakt med andre høgskular, universitet og forsk​ingsinstitusjonar gir inspirasjon til forskinga. Samarbeid med fagfolk i andre miljø om prosjektsøknader og gjennomføring av prosjekt har verdfulle læringseffektar. Slikt samar​beid kan også høgskulen stimulere gjennom kursverksemd og gjennom tilsetjing av topp​kvalifiserte folk i toar-stillingar. 
4.4.
Organisering og profilering av forskinga 

Organisasjonsstrukturen ved høgskulen er i hovudsak bygd opp rundt undervisninga. Dei be​hova som spring ut av forskingsaktivitetane, vert ikkje tekne godt vare på gjennom dette orga​nisasjonsmønsteret. Derfor er det etablert forskingsgrupper, dels i samarbeid med Møreforsk​ing. Desse gruppene er bygde opp rundt ein del sentrale faglege område. I nokre fagmiljø har desse gruppene funne ei velfungerande form og arbeider godt. I andre miljø fungerer dei til ein viss grad, men nokre stader vil dei truleg aldri kunne verte noko høveleg organisatorisk ramme for forskinga, og der må ein utvikle andre organisasjonsformer. 

Gjennom samarbeidet mellom høgskulen og Møreforsking har mange tilsette ved høgskulen utført viktig forskingsarbeid. Dette har medverka både til formell og uformell kompetansehe​ving og til utvikling av ny kunnskap. Fleire tilsette ved høgskulen har deltidsstilling i Møreforsking, dei fleste som prosjektlei​arar.

Store delar av den eksternt finansierte forskinga ved høgskulen vert kanalisert gjennom Møre​forsking, som har eit velfungerande apparat for administrasjon av slike prosjekt. Samarbeidet med Møreforsking har såleis fungert godt på mange område, og det må oppretthaldast og vidare​utviklast. Felles stillingar med ansvar for rettleiing og forskingskoordinering kan vere eit godt tiltak. Det er likevel fagfelt ved høgskulen som ikkje fell inn i denne samarbeidsrelasjonen. Derfor må det byggast opp særlege støttefunksjonar som kan ivareta slike behov. Ein slik både-og-modell vil sikre effektiv initiering, organisering og administrasjon av eksternt finansiert forsking, samstundes som høgskulens meir spesielle behov kan ivaretakast.

Høgskulen vil arbeide meir aktivt for å synleggjere innsatsen på dette feltet. Det vil mellom anna verte gjort ved å utarbeide standardiserte kompetansekatalogar for dei tilsette. 

4.5.
Internasjonalt forskingssamarbeid

Det er meir internasjonalt samarbeid innanfor forsking og høgare utdanning no enn det var før. Dette er ei utvikling som vert stimulert av styresmaktene. Ofte er det ein føresetnad for forsk​ingsstøtte at forskingsinstitusjonar samarbeider over landegrensene. Høgskulen vil i samarbeid med Møreforsking satse sterkare på prosjektsamarbeid med forskingsmiljø spesielt i EU-landa, auke støtta til opphald ved utanlandske lærestader for dei tilsette, og tilby kontorplass og mil​jøstøtte til fagfolk frå andre land her.

5.
Organisasjon, personalpolitikk og leiing

Mål

Høgskulen i Volda skal-

· utvikle ein personalpolitikk som skal kome til uttrykk ved at personalleiinga er eit synleg aspekt ved all leiing i heile organisasjonen

· utarbeide eit introduksjonssystem for nytilsette for å gjere introduksjonsfasen for nytil​sette lettare

· legge opp ein politikk for å ivareta dei eldre arbeidstakarane sine interesser og arbeidsvilkår på ein god måte

· utvikle ein meir støttande og omsorgsorientert kultur 

· styrke tilboda sine når det gjeld leiaropplæring og –utvikling, spesielt med tanke på å rekrut​tere fleire kvinnelege leiarar

5.1.
Ein aktiv og inkluderande personalpolitikk 

Høgskulen i Volda er ein kunnskapsorganisasjon, der den viktigaste ressursen er eit høgt kvali​fisert og godt motivert personale. Ein viktig føresetnad for å kunne halde dei tilsette sine kvali​fikasjonar og deira motivasjon ved like er at ein har ein personalpolitikk og ein organisasjons​struktur som legg forholda til rette for dette, og at personalleiinga er eit synleg aspekt ved all leiing i heile organisasjonen. Ein slik personalpolitikk må mellom anna ta omsyn til at dei til​sette ikkje berre er arbeidskraft, men også levande og meiningssøkande medmenneske som har eit mål og ei meining med livet sitt som peikar ut over dei materielle verdiane. 

Å vere nytilsett på ein arbeidsplass kan vere utfordrande. Det dreier seg om å etablere nye kontaktar, kome på bøljelengde med kollegaene, leve seg inn i kulturen og å verte fortruleg med dei kodane, mønstra og særdraga som den nye organisasjonen har. Mange nytilsette synest at denne prosessen er vanskeleg. For å gjere introduksjonsfasen for nytilsette lettare, vil høg​skulen utarbeide eit introduksjonssystem for nytilsette.

I åra framover vil vi få ein sterk auke i talet på tilsette som nærmar seg pensjonsalderen og vert pensjonistar. Høgskulen vil i den komande perioden derfor legge opp ein politikk for å ivareta denne gruppa sine interesser og arbeidsvilkår på ein god måte, og å setje inn tiltak for å få dette til.

5.2.
Ein støttande og omsorgsorientert kultur 

Det hender seg at medarbeidarar får psykiske problem eller fysiske lidingar som gjer at dei får problem med å fungere fullgodt som kollegaer og arbeidstakarar. Både kollegaer og leiarar føler ofte at dei kjem til kort i slike situasjonar. Høgskulen vil arbeide aktivt for å førebygge slike problem, og for å utvikle tiltak og system med tanke på å hjelpe dei som føler seg utslått tilbake til arbeidet sitt, eller til andre meiningsfulle arbeidsoppgåver. Det viktigaste i denne samanheng er å utvikle eit arbeidsmiljø der dei som treng hjelp veit at dei kan finne støttande medkjensle og tolerante og hjelpsame  kollegaer. 

Eit slikt miljø vert skapt i og gjennom den daglege uformelle samhandlinga. Men noko kan også gjerast ved hjelp av  meir formelle tiltak og ordningar, til dømes gjennom kurs og opplær​ing av leiarar og andre medarbeidarar på dei faglege og administrative avdelingane. I denne samanheng kan også det nye arbeidsplansystemet vere ein tenleg reiskap for å halde ved like og utvikle vidare kommunikasjonen mellom leiinga og dei tilsette, slik at ein kan førebygge og forhindre slike problem som er nemnde ovanfor. 

5.3.
Leiing, leiarrekruttering og leiarutvikling

Dersom ein skal kunne realisere dei tiltaka og prinsippa som er nemnde i denne planen, må ein ha høgt kvalifiserte og målmedvetne leiarar som saman med dei tilsette er i stand til å utvikle gode rutinar og system, og som kan samle dei tilsette om organisasjonens sentrale mål. I denne samanheng vil høgskulen gi høg prioritet til to særskilte tiltak, leiarrekruttering og leiarut​vikling.

Fordi det er få kvinnelege leiarar sett i høve til kjønnsfordelinga mellom dei tilsette, vil Høg​skulen arbeide aktivt for å rekruttere fleire kvinner både til administrative og faglege leiarstil​lingar.

Ved mange høve har det vist seg å vere vanskeleg å få tilsette til å gå inn i faglege leiarstil​lingar. Det ser ikkje ut til at slike oppgåver er så attraktive som dei burde vere. Høgskulen vil derfor arbeide for å forbetre rekrutteringa til dei faglege leiarstillingane. Eit viktig tiltak i denne samanheng vil vere å gjennomføre opplærings- og utviklingsprogram som set leiarane i stand til å utøve sine leiaroppgåver på ein best mogleg måte. 
5.4.
Ein framtidsretta organisasjonsstruktur

Ein viktig føresetnad for at personalpolitikken skal kunne bidra til å realisere dei overordna måla og visjonane til høgskulen, er at dei organisatoriske rammevilkåra er tilfredsstillande. Dette inneber mellom anna at det personalpolitiske ansvaret må klargjerast, og det må utarbeidast ein plan for styrking av personalarbeidet. Dersom leiarane skal kunne vere i stand til å ta slikt ansvar, er det naudsynt at ein utviklar gode støttestrukturar for dei. Ein viktig komponent i dette er føremålstenlege og retningsgivande reglement og personal- og organisasjonsplanar. 

Høgskulen i Volda vart til etter at Distriktshøgskulen og Lærarhøgskulen vart slegne saman i 1994. Etter samanslåinga har lærarutdanningane og dei avdelingane som tidlegare tilhøyrde Distriktshøgskulen framleis sine kulturelle særdrag og ulike strukturelle mønster. Dette mang​faldet har både  positive og negative sider. Høgskulen vil arbeide for at dei negative aspekta skal verte reduserte, og for å vinne forståing og aksept mellom dei tilsette for dei skilnadene som er og må vere til stades.

Høgskulens organisatoriske struktur er i hovudsak utforma som svar på grunnstudias behov og krav. Ei spesiell eining, Kontoret for etter- og vidareutdanning (KEV) har det administrative, samordnande ansvaret for all etter- og vidareutdanning ved høgskulen. Auka satsing på etter- og vidareutdanning vil krevje at ein vurderer korleis denne eininga skal kunne makte dei store oppgåvene som vil verte pålagd henne. Høgskulen vil tidleg i denne planperioden møte denne utfordringa på ein handlingsretta måte.

Eit viktig kvalitetskriterium for ein styringsstruktur er at organisasjonen har styringsinstrument og incentiv som tener til å stimulere dei tilsette til å arbeide i retning av organisasjonens priori​terte oppgåver og mål. Den nye budsjettneddelingsmodellen til høgskulen har vorte utforma mellom anna med dette som siktemål. Høgskulen vil aktivt bruke dei verkemidla som denne modellen heimlar til å realisere dei måla som denne strategiplanen skisserer.

Styresmaktene har heile tida universitets- og høgskulestrukturen oppe til vurdering. Det kan kome til å innebere at det i løpet av få år vert etablert nye organisasjonsmønster mellom høg​skulane, universiteta og samfunnet elles. Dersom desse eksterne relasjonane vert endra, er det nærliggande å tenke seg at dette vil ha innverknad på høgskulens interne relasjonar og organi​satoriske struktur. 

